
PAUL A BARNABAS YN GWAHANU
-
gan Catrin Roberts
Cefndir Beiblaidd:
Actau 15:36-41

Cymeriadau:
Cyflwynydd ar Raglen Deledu.  Paul.  Barnabas.

Adnoddau:
Mae’r sgets yn cymryd lle ar set rhaglen deledu “Nia yn y nefoedd” yn dilyn arddull Pnawn Da / Richard a Judy etc.  Felly unrhyw adnoddau megis meic / clip board i’r cyflwynydd, cerddoriaeth addas.

Cerddoriaeth a’r Cyflwynydd yn dod ymlaen

Cyflwynydd:
Croeso i chi i’r rhaglen Nia yn y Nefoedd heddiw.  Yn nes ymlaen yn y rhaglen, byddwn ni’n edrych ar y powdr diweddaraf i ddod ar y farchnad. Powdr sydd, yn ôl yr hysbyseb, yn cadw eich dillad mor lân â dillad Pedr ei hun. 
Hefyd, byddwn ni’n edrych ar ganlyniadau holiadur y Sect Sanctaidd oedd yn gofyn “Oes gormod o bechaduriaid yn cael mynediad i’r nefoedd”.


Ond yn gyntaf, cyfle i sgwrsio gydag un o arwyr y lle hwn. Un ddaeth o bell i fod yn un o brif genhadon y ffydd........rhowch groeso i’r Apostol Paul!


(clapio brwdfrydig.  Paul i’r llwyfan)


Croeso cynnes iawn i chi Paul, a diolch am dderbyn y gwahoddiad i ymddangos ar y sioe.

Paul:
Croeso.  Falch iawn o fod yma.

Cyflwynydd:
Rwy’n siwr eich bod chi fel gwylwyr yn deall fod cael Paul ar y rhaglen heddiw yn sgŵp ynddo’i hun, ond mae gen i syrpreis mwy i chi, ac efallai syrpreis i Paul hefyd.  Pwy arall sydd wedi cytuno i ddod ar y rhaglen y prynhawn yma?  Neb llai na Barnabas, cyfaill a chydweithiwr Paul am flynyddoedd maith.  Rhowch groeso i Barnabas hefyd, gyfeillion.


(clapio brwdfrydig. Paul yn codi, ysgwyd llaw/high fives â Barnabas wrth iddo ymddangos ar y llwyfan.)

Cyflwynydd:
Ac rydw i’n gallu datgelu nad oedd yr un o’r ddau yma yn gwybod fod y llall yn mynd i fod ar y rhaglen.

Paul:
Na. Doedd dim amcan gen i.

Barnabas:
Na finnau chwaith!

Cyflwynydd:
Mae’n gyfle i chi felly hel atgofion, ac i ninnau glywed ychydig o gyfrinachau, gobeithio!

Paul:
Hmm!  (Barnabas yn edrych ar ei ddwylo)

Cyflwynydd:
Ble wnaethoch chi gyfarfod â’ch gilydd gynta?

Barnabas:
Yn Jerwsalem. Roedd Paul wedi dod yno i weithio gyda’r disgyblion, ond doedd o ddim yn cael llawer o groeso ganddyn nhw.

Paul:
Na.  Roedd pobl yn dal i gofio am yr hen Paul oedd wedi bod yn erlid dilynwyr Iesu. Doedd neb yn barod i gredu mod i wedi newid, ac yn credu. Roeddwn i’n aros mewn gwesty, a bron â phacio i fynd yn ôl i Darsus......a pwy ddaeth at y drws, ond Barnabas.  Aeth a fi at yr apostolion eraill, a dweud beth oedd wedi digwydd i mi. Ac o’r diwedd, dyma fi’n cael croeso.

Cyflwynydd:
Mae’ch dyled i Barnabas yn fawr felly.

Paul:
Yn fawr iawn, iawn. Wn i ddim ble fyddwn i hebddo.

Cyflwynydd:
Ond nid dyna ddechrau’r cydweithio.

Barnabas:
Na. Ar ôl i’r eglwys ddechrau tyfu yn Antiochia, es i draw i Darsus i chwilio am Paul. Roedd gen i angen help yno, ac roeddwn i’n gwybod mai Paul oedd y dyn i weithio yn Antiochia.

Cyflwynydd:
Ond fe fuoch chi’n teithio dipyn gyda’ch gilydd hefyd.

Paul:
Do – Cyprus, Pergan, Antiochia Pisidia, Iconium.......Ble wedyn, Barnabas?

Barnabas:
Lystra a Derbe. Dyddiau da.  Dyddiau cyffrous, er yn anodd iawn weithiau.

Cyflwynydd:
Sôn am ddyddiau anodd – mae llawer o ddyfalu wedi bod am y ffrae ddigwyddodd rhyngoch chi.

Paul:
Anghydweld – nid ffrae!

Cyflwynydd:
Nid dyna mae rhai yn dweud. Efallai hoffech chi ddweud yn union beth ddigwyddodd.  Rhywbeth i wneud gyda Ioan Marc, os dw i’n deall yn iawn.

Barnabas:
Rydych chi’n gwybod yn iawn mai Ioan Marc oedd achos y ffr........anghydweld.  Mae Luc wedi cofnodi hynny yn llyfr yr Actau.

Cyflwynydd:
Ond beth am Ioan Marc?

Barnabas:
Roedd Ioan Marc wedi teithio gyda ni ar y daith genhadol gyntaf......

Paul:
Rhan o’r daith.  Aeth adref yn Perga.

Cyflwynydd:
Pam? Beth oedd yn bod?

Paul:
Methu.........

Barnabas:
Dw i’n credu mai cwestiwn i Ioan Marc ydy hwnnw, ac nid i ni!


Beth bynnag, pan ddaeth hi’n amser i gychwyn ar yr ail daith genhadol, cymerais i’n ganiataol y byddai Ioan Marc yn dod gyda ni. Ond roedd Paul yn meddwl yn wahanol.

Paul:
Roeddwn i’n ei weld yn rhy ifanc ac yn anaeddfed. Beth petai o’n gadael eto?  Roedd y gwaith mor bwysig. Roedd hi’n anodd i ni hefyd, ac roeddwn i am gael rhywun .....dibynadwy....gyda ni.

Barnabas:
Twt, Paul. Ifanc oedd e. A rhaid i ti gyfaddef fod y daith gyntaf yn anodd.  Roedd o’n haeddu cyfle arall.

Paul:
Roeddet ti’n rhy barod i gymryd ei ochr. Ond dyna ni. Mae gwaed yn dewach na dŵr.

Barnabas:
Pam wyt ti’n dweud hynny?

Paul:
Roeddet ti am roi cyfle arall i Ioan am ei fod o’n gefnder i ti, ac er mwyn plesio dy Fodryb Mair yn Jerwsalem.

Barnabas:
Dim byd o’r fath.  Roeddwn i’n gwybod am brofiad Ioan Marc yn y ffydd. Roedd o wedi bod gyda’r eglwys yn Jerwsalem o’r dechrau. Roedd y daith yn gyfle iddo ddatblygu ei weinidogaeth.

Cyflwynydd:
 Mae’n ddrwg gen i dorri ar eich traws, ond mae’n amlwg fod hyn  dal yn ddraenen yn  ystlys y ddau ohonoch chi.

  Paul:
Na, na. Mae Barnabas yn iawn. Roedd gan Ioan Marc weinidogaeth arbennig. Daeth yn ffrind ac yn gydweithiwr agos iawn i mi mewn rhai blynyddoedd – ar ôl iddo dyfu i fyny.

Barnabas:
Yn hollol.  Beth bynnag, cytunodd y ddau ohonom ni i fynd i wahanol gyfeiriadau.  Fi a Ioan Marc i Gyprus...

Paul:
A finnau i Syria a Celicia gyda Silas.  Yn y diwedd roedd yna ddau dîm cenhadol, yn lle un!

Cyflwynydd:
Ie. Diolch am hynny.  Dw i’n cofio chi’n dod i Philipi. Dyna lle glywais i’r Efengyl am y tro cyntaf. Roeddech chi’n pregethu yno.

Paul:
Ia wir?  Tewch!  Wyddwn i mo hynny cyn heddiw.

Cyflwynydd:
Wel, wrandawyr.  Dyma gyfle i chi wneud paned, ond dewch yn ôl ar ôl y toriad i glywed mwy o atgofion Barnabas a Paul.

(cerddoriaeth + exit pawb)

